
Презентација на годишни награди за медиумите од 

Проектот за јакнење на граѓанското општество 

22 јануари 2009 

 
Добра вечер. Среќен сум што вечерва имам можност да им честитам на медиумите кои 

добија награди за нивното исклучително покривање на работата на невладините 

организации.  Благодарен сум и на Проектот финансиран од УСАИД за јакнење на 

граѓанското општество, што го организира овој натпревар и настанот оваа вечер.    

 

Знам дека порано овој настан бил повод да се стави фокусот на работата на невладиниот 

сектор и на медиумите, бидејќи се подеднакво важни за демократијата.  Но, вечерва би 

сакал повеќе да говорам за значењето на слободата на медиумите.   

 

Адлаи Стивенсон, познат американски политичар, кој двапати се кандидираше за 

претседател на САД, еднаш рече, “Слободата одекнува таму каде мислењата се 

судруваат.” 

 

Апсолутно се согласувам и го ценам тоа што со толку малку зборови успеал да каже толку 

многу.  Како поранешен портпарол на Стејт Департментот, претпоставувам дека некои од 

моите пријатели во медиумите сакаат и јас да ја имам таа способност и ветувам дека ќе 

поработам на тоа.   

 

Во модерниот свет, овој судир на идеи најмногу се случува во медиумите и можам да ви 

кажам дека и кога бев тука пред десет години, и сега, откако повторно сум тука, во 

Македонија, секој ден кога ги читам весниците со утринското кафе, очекувам да го видам 

овој судир.   

 

Некои можеби веруваат дека оваа размена на идеи е контрапродуктивна или на некој 

начин непатриотска бидејќи понекогаш поставува прашања за активностите на владата и 

на функционерите.  Јас не се согласувам.  Според мене, тоа е суштината на патриотизмот, 

бидејќи го користи едно од најважните права на сите слободни општества, правото да се 

изразите себеси, при што помагате во формирањето на иднината на земјата.   

 

Јас сум јавна личност во служба на мојата влада веќе седумнаесет години.  Лично, во 

неколку наврати, го осетив  убодот на критиката, која некогаш била за мои лични грешки, 

некогаш за политиката на Соединетите Американски Држави, а некогаш едноставно била 

грешно упатена.  Од прва рака можам да ви кажам дека да се соочите со критика не е 

пријатно искуство, но јас исто така ќе застанам во одбрана на критиката, бидејќи знам 

дека таа е апсолутно неопходна за слободен проток на идеи.   

 

Во своето исклучително дело, За Слободата, британскиот филозоф  и парламентарец Џон 

Стјуарт Мил напиша: 

 



“Да се замолчи правото на слободно изразување на мислењето е зло бидејќи го осакатува 

човештвото; како современите, така и наредните генерации.  Поосакатени ќе бидат оние 

кои мислат исто од оние кои мислат различно.  Ако различното мислење е точно, лицето е 

лишено од можноста да сe замени грешката со вистина.  Ако различното мислење е 

погрешно, тогаш лицето ја губи можноста јасно да ја дознае вистината, преку нејзиниот 

судир со грешката.”  

 

Обврска на медиумите е да има што помалку такви судири со грешка, како што пишува 

Мил, а тоа мора да го сторат така што ќе користат утврдени новинарски правила.  Но, ние 

не можеме и не смееме да дозволиме некоја повремена грешка да стане изговор за целосно 

замолчување на јавната дебата.    

 

На крај, ќе го цитирам Томас Џеферсон, еден од главните автори на Декларацијата за 

независност, и еден од големите умови што го напишаа нашиот Устав.  Тој рекол: 

“Нашата слобода зависи од слободата на медиумите, која, ако се ограничи, ќе ја 

изгубиме.“ 

 

Дали таа слобода ќе носи грешки?  Секако.  Дали некој ќе ја злоупотреби таа слобода за 

лични цели? Без сомнеж.  Дали ова слобода мора да ја браниме за да ја заштитиме 

демократијата? Апсолутно, и јас ве поддржувам да го направите тоа.   

 

Јас сум горд шти и понатаму сум личен претставник на претседателот на САД во 

Република Македонија, а сите знаете дека од вторникот, тоа е Барак Обама.   

 

Многу од вас се новинари вечерва и среќен сум дека до сега никој не фрли чевли на мене.  

Како што знаете, кога новинарот ги фрли чевлите на поранешниот претседател, Џорџ Буш 

не одговори со санкции, туку со шега. 

 

Ви благодарам, 

Faleminderit,  

Thank you.    

 

 

 


